http://www.berria.info/testua_ikusi.php?Saila=euskalherria&Iturria=BERRIA&Data=2004-11-06&Produktua=BERRIA&Edizioa=00&Orria=017&Kont=013
(2004-11-06)    435 hitz

«Prebentzio lanetarako %2 besterik ez dute jartzen» 

Errauste plantek une oro «dioxina kopuru arriskutsua» isurtzen dutela azpimarratu dute medikuen sinposioan 

UNAI ZUBELDIA - DONOSTIA 

Atzo amaitu zen errauste planten aurkako Mediku eta Osasun Gaietako Adituen batzordeak antolatutako bi eguneko sinposioa. Adituek, hitzaldiak emateaz gain, gizartean eztabaida sortu nahi izan dute. Hala, azalpenak emateko, atzo goizean prentsaren aurreko agerraldia izan zuten. 

Hauek izan ziren prentsaurrekoan: Jose Cruz Ruiz Villandiego Quiron klinikako odontologia eta estomatologia zerbitzuko burua, Rosa Alas Brun Izabako Oinarrizko Arretarako medikua, Eduard Rodriguez-Farre Bartzelonako Azterketa Biomedikoen Institutuko zuzendaria eta Josep Ferris Tortajada La Fe-ko (Valentzia) onkologia-pediatra.Ruiz Villandiego medikuak errauste planten arriskuak aipatu zituen. «Hasieran uste genuen errauste plantak gertukoentzat zirela kaltegarriak, eta hala da. Baina orain ohartu gara etengabeko isurketa toxikoek denei egiten dietela kalte. Osasun Sailak huts egin badu ere, foro hau zen errauste planten inguruan eztabaidatzeko gunea».Rodriguez-Farre, bere hitzaldiari lotuz, errauste plantek isurtzen dituzten dioxinen arriskuaz mintzatu zen. «2001ean hitzartutako Stockholmeko itunaren arabera, hamabi kutsatzaile dira desagertu beharrekoak, benetan kaltegarriak, eta errauste plantek horietako bi jaurtitzen dituzte, dioxinak eta furanoak, modu arriskutsuan. Bi horiek dira nahita sortzen ez diren kutsatzaile bakarrak». Rodriguez-Farrek gaineratu zuenez, bi horiek geneetan eragiten dute, gainera. «Luzera toxikotasun izugarria sor dezakete kutsatzaile horiek, eta geneetan alterazioak eragiten dituzte; hormonen gisan funtzionatzen dute». 

Ferris Tortajada medikuak gaixotasunak aurkitzeko eta prebentziorako diru gehiago jarri beharra dagoela esan zuen. «Errazena hondakinak erretzea da, baina buruan sartu beharra daukagu beste teknika garestiago batzuk erabiliz gero osasunarentzat etekinak handiagoak izango direla. Osasunak ez du preziorik. Osasun publikoan prebentzio lanetarako txertoak, polenak sortutako gaixotasunak, bularreko minbizia... %2 jartzen dute, gehienez. Gainerakoa gaixotasunak tratatzeko da». Ferris Tortajadak berak esan zuenez, errauste plantek isurtzen dituzten partikula askok ez dute «gutxieneko segurtasunik», eta, beraz osasunean kalteak izateko arriskua «oso handia da». 

Alas Brun medikuak, azkenik, gizarteari ahalegin bat egiteko eskatu zion. «Gizarte industrial batean bizitzeagatik ordainsari bat ordaindu beharra daukagu, baina ahalik eta txikiena izan dadila. Kutsadurarik ez izatea ezinezkoa da, baina ahalik eta gutxiena izan dadila saiatu behar dugu», azaldu zuen. 

